
Sopraporta – la part superiura da la Bregaglia
■ La barriera natirala da La Porta si-
tuada al nord da Promontogno separa
topograficamain e climaticamain la
Bregaglia inferiura (mediterrana) da
quella superiura (alpina). La contribu-
ziun dad oz preschenta la part Sopra-
porta cun las duas anteriuras vi-
schnancas da Stampa e Vicosoprano.

Isola (Malögia)
Fracziun da Malögia, vischnanca da
Stampa. Part dal territori superiur da la
Bergiaglia (= furma istorica da «Brega-
glia»), urbarisà a partir dal 15avel
tschientaner. Anteriur aclaun da stad, si-
tuà a la riva dal Lej da Segl a l’entrada en
la Val Fedoz. Il 1461 è documentada ina
migiuria ad Isola.D’impurtanza cultura-
la è la Chesa Gadina, erigida il 1672, cun
picturas muralas talianas. Oz è Isola in
lieu d’excursiun fitg frequentà.

Adolf Collenberg

Maloja (Malögia)
District da l’Engiadin’Ota e Val Bergia-
glia e fracziun da Stampa. Il district da
Malögia, instituì il 1851, cumpiglia ils
cirquit da la Bergiaglia e da l’Engia-
din’Ota e s’extenda fin a la Punt Ota (ca.
5 km sur Zernez). La fracziun, situada
sin 1815 m al Pass dal Malögia en la pla-
nira auta da l’Engiadin’Ota, cumpiglia
ils anteriurs lieus da stad dals purs da
Stampa: Malögia, Isola, Capolago, Pila
ed Orden. 1244Malongum, 1275Malo-
dia (preroman), tudestg Maloja (uffi-
zial). Malögia è vegnì colonisà davent da
Stampa a partir dal 15avel tschientaner.
L’Hotel Kulm, che serviva era da staziun
da posta, è stà avert fin il 1880. Il cont
beltg Camille de Renesse ha transfurmà
Malögia en in center da segiurn per l’aris-
tocrazia europeica: tranter il 1882 ed il
1884 èn sortids il Maloja Palace, consi-
derà a ses temp sco l’hotel il pli luxurius
da l’Europa, in hotel-chalet (l’actual
Schweizerhaus), ina baselgia catolica ed
il chastè da famiglia Belvédère (mai ter-
minà). Suenter ina fluriziun enturn il
1900 ha Malögia pers cun las duas guer-
ras mundialas l’impurtanza sco lieu da
cura luxurius, ma betg sco destinaziun
turistica (16 594 viagiaturs cun la posta
sin la ruta dal Malögia dal 1882–1900,
218 884 dal 1930–52). Las attracziuns
da la regiun èn ils lais alpins, il reservat
natiral ed il pli grond cumplex damulins
da glatscher da l’Europa. Il vitg dispona
d’ina scola primara. Adolf Collenberg

Casaccia
Anteriura vischnanca politica, dapi il
1971 fracziun da l’anteriura vischnanca
politica da Visavraun, situada lung la via
en la part sura da la Bergiaglia al sparta-
vias per ils pass dal Set e dal Malögia (tur
da guardia dal temp medieval, numnada
Tor/La Toracia, al nord da Casaccia).
1160 Cassache, rumantsch attestà Cha-

satscha. 1850 96 abitants; 1880 70; 1900
77; 1950 88; 1970 59. Impurtanta sta-
ziun da transit fin en il 19avel tschienta-
ner, devastada pliras giadas da l’Orlegna.
Dapi il 1535 settima dal cumin da Sopra-
porta. La baselgia da S. Gaudenzio sur
Casaccia (devastada il 1551, lieu da pe-
legrinadi) è documentada l’onn 840 sco
possess da l’abazia da Faveras. Al medem
lieu sa chattava in ospizi medieval, men-
ziunà il 1336 (ma bler pli vegl), ch’è ve-
gnì translocà il 1520 en il «convento» da
Casaccia. Ecclesiasticamain appartegne-
va Casaccia oriundamain a S. Maria da
Porta, ed igl existiva probablamain gia
baud ina chaplania da curatur. Suenter la
refurmaziun il 1551, è Casaccia daventà
ina plaiv independenta il 1556. La basel-
gia, construida suenter il 1522, è vegnida
destruida il 1740 d’ina bova e remplaz-
zada il 1742 tras la baselgia odierna. Il
1745 èCasaccia daventada ina vischnan-
ca autonoma, la pli pitschna en Bergia-
glia. En il Palazzo Gadina (erigì il 1591
da la famiglia Prevosti) sa chattava fin il
1964 ina stanza da scola.

Adolf Collenberg

San Gaudenzio
Anteriura baselgia da pelegrinadi (di da
Nossadunna d’avust) sur Casaccia. En il
9avel tschientaner è attestada la baselgia
sco possess da la claustra da Faveras ch’ha
exequì la collatura fin enturn il 1450,
alura è ella ida en possess da la Bergiaglia.
Tenor la legenda èn sepulidas qua las re-
liquias da SanGaudenzio, veneradas cun
approvaziun dal papa dapi il 13avel
tschientaner.

La baselgia da SanGaudenzio sa chat-

ta al pe dal Set e dal Güglia ch’eran las
transversalas nord-sid las pli impurtantas
dal Grischun en il temp medieval. Dapi
il tempmedieval tempriv ha existì sper la
baselgia in ospizi (menziunà pir il 1336)
che renviescha a la funcziun da basa da
San Gaudenzio. Il 1359 è la baselgia ve-
gnida reconsecrada. Il 1518 è ella vegni-
da reconstruida en stil gotic ed il 1523
munida da la brev da perdun dal papa. Il
1551 han devastà ils refurmads la basel-
gia ch’è vegnida bandunada en il 18avel
tschientaner. Il 1925 è la ruina da la ba-
selgia gotica vegnida restaurada.

Adolf Collenberg

Vicosoprano (Visavraun)
Anteriura vischnanca politica, cirquit
Bergiaglia, districtMalögia. Fusiunada il
2010 a la vischnanca politica da Bergia-
glia. La pli gronda anteriura vischnanca
da la Bergiaglia che consistiva da Visav-
raun (1067 m) e da las fracziuns da Ro-
ticcio e Pongello. Il 1971 è vegnida in-
corporada l’anteriura vischnanca da Ca-
saccia a quella da Visavraun. 1096 Vicus
Supranus, talian Vicosoprano (uffizial).
1850 383 abitants; 1900 417; 1950 415;
1960 568 (construcziun dal mir da serra
Albigna); 1970 387; 2000 429. Sur Bos-
ca han ins chattà in crap-scalutta e sper
Caslac, sur la baselgia da S. Cassian, in
pitschen altar roman, deditgà a Mercur,
da la segundamesadad dal quart tschien-
taner. Fin il 960 han appartegnì ils abi-
tants da Visavraun a la Chadè da Com,
alura a l’uvestgieu da Cuira. Sco lieu
principal dal cumin da la Bergiaglia fur-
mava Visavraun in center dals transports
ed era la sedia dals ports en Bergiaglia e

da las famiglia da ministerials Castelmur
e Prevost. L’uvestgieu daCuira possedeva
ina furtga (dretgira criminala) a Visa-
vraun. Ses chastellan tegneva dretgira en
l’uschenumnada Tur da Senwelen, la su-
letta tur radunda medievala mantegnida
dal Grischun. Questa tur, menziunada
per l’emprima giada il 1314, deriva dal
13avel tschientaner e serviva sco staziun
da duana a l’uvestgieu. Il 1591–92 è ella
vegnida integrada en la nova chasa-cu-
min munida d’ina praschun, d’ina
chombra da tortura e d’in pal da vargu-
gna. Las localitads inferiuras da la chasa-
cumin vegnivan duvradas sco magasin
per rauba da duana che alloscheschan
actualmain inmuseum. La tur quadra da
Salis, construida il 1537, è l’ensaina da
Visavraun. Fin a la refurmaziun (1529
respectivamain 1553) ha appartegnì Vi-
savraun ecclesiasticamain, sco part da
l’archiplaiv Bergiaglia, a S. Maria sin la
Porta. La baselgia da S. Cassian, situada
al nord daVisavraun, è cuntanschibla sur
ina punt artgada dal 16avel tschientaner.
Quella vegn menziunada per l’emprima
giada il 1355, ella è dentant pli veglia. La
nova baselgia refurmada da la S.Trinitad
è vegnida erigida il 1761 da la vischnanca
cumplessiva da Sopraporta. Il 1901 è
vegnida construida la baselgia catolica.
Entant che l’agricultura gioga ina rolla
subordinada, predomineschan a Visa-
vraun il mastergn ed il turissem (pendi-
culara Pranzaira-Albigna, runal da skis a
Casaccia). La vischnanca profita dals fits
d’aua e da las taglias da las Ovras electri-
cas Bergiaglia (mir da serra Albigna cun
centrala e batschigl da cumpensaziun a
Löbbia). Il 1960 è vegnida construida
ina via da sviament.Dapi il 1972 sa chat-
ta la scola secundara da la val a Visa-
vraun. Adolf Collenberg

Borgonovo
Fracziun da l’anteriura vischnanca poli-
tica da Stampa. Vitg lung la via cun punt
da crap dal 1699 sur la Maira. 1391 Bor-
gonovo. Singuls chats dal temp da bronz
e dal temp da Latène tardiv (manera). En
il temp medieval tardiv, ensemen cun
Coltura, S. Cassian e Piazza/Visavraun,
ina da las squadras dal cumin da Sopra-
porta, 1859 fracziun da Stampa. La cha-
plutta da Borgonovo, menziunada il
1327, appartegna a Nossadunna a Pro-
montogno. Il 1549 è vegnida construida
la baselgia evangelica da S. Giorgio, lieu
da sepultura da la dinastia d’artists Gia-
cometti. Lieu da scola secundara da Vi-
savraun e Stampa a partir dal 1933. Svi-
ament dapi il 1975. Adolf Collenberg

Stampa
Anteriura vischnanca politica, cirquit
Bergiaglia, district Malögia, in center
administrativ e cultural da la Bergiaglia,
furma dapi il 2010 cun las vischnancas
da Buond, Castasegna, Suogl e Visa-
vraun la nova vischnanca politica da

Bergiaglia. Stampa cumpiglia d’ina vart
las culegnas da Stampa, Borgonovo,
Coltura, Montaccio e Caccior (ca. 1000
m), situadas en il fund da la val, da l’au-
tra vart ina vasta exclava al Pass dal Ma-
lögia, a la quala appartegnan Cavril e
Canova (ca. 1600 m) al pe da la bova dal
Malögia sco era la fracziun da Malögia
cun Isola, Orden, Pila e Capolago (ca.
1810 m), tuts anteriurs lieus da stad al
cunfin occidental da la planira auta en-
giadinaisa. La culegna da Gualdo, tran-
ter Borgonovo e Stampa, è vegnida ban-
dunada en il 16avel tschientaner. 1354
Stamppa. 1850 328 abitants; 1900 445;
1950 414; 2000 531. Sper S. Pietro èn
vegnids scuverts fastizs d’abitadis dal
temp da Latène e dal temp roman, en pli
ina fossa-batschigl (preromana) a Palü.
Entaifer la cuminanza da cunfin medie-
vala e la posteriura dretgira auta da la
Bergiaglia furmava Stampa, ensemen
cun las culegnas al nord da la Müraia, il
cumin da Sopraporta (1535 dretgira ci-
vila). Las lavurs d’urbarisaziun en il fund
da la val èn vegnidas terminadas en il
12avel tschientaner, e dapi il 15avel
tschientaner exista ina colliaziun tranter
Stampa e la regiun da Malögia. La gron-
da part dal terren era en possess dals von
Salis, von Stampa, Prevost, de Castel-
mur e da l’uvestg da Cuira, ils dretgs su-
verans dal qual èn ids a la vischnanca
tranter il 1367 ed il 1526. Ecclesiastica-
main appartegneva Stampa a la plaiv
gronda da S. Maria a la Porta, ella aveva
dentant in chaplon a S. Pietro (Coltura)
ed a S. Giorgio (Stampa, menziunà il
1327). La vischnanca, aderida il 1533 a
la refurmaziun, aveva dapi il 1549 in
agen preditgant. Ella è caracterisada fer-
mamain da l’agricultura; avant l’epoca
da la construcziun da viafiers aveva era
il transport cun ses mastergns respectivs
ina grond’impurtanza. Il 1859 è Stampa
daventada autonoma cun l’extensiun
actuala. La Ciäsa Granda dat suttetg ad
ina biblioteca istorica cun var 1200 cu-
deschs dal 16avel–20avel tschientaner.
Las Ovras electricas Bergiaglia che tu-
tgan a las Ovras electricas da Turitg èn
in’impurtanta funtauna d’entradas.
Blers purs da la val lavuran l’enviern en
il guaud u penduleschan en l’Engia-
din’Ota. Scolas elementaras sa chattan a
Visavraun (dapi l’onn scolastic 2009–
10) e Malögia (scola bilingua), Stampa
è sedia da la scola secundara. Ca. 30 %
dals abitants èn catolics. Il 2000 discur-
rivan 69 % da la populaziun talian, 28
% tudestg e 2 % rumantsch.

Adolf Collenberg

Coltura
Fracziun da l’anteriura vischnanca poli-
tica da Stampa dapi il 1859. A partir dal
temp medieval tardiv furmava Coltura,
sper S. Cassiano, Piazza/Visavraun e
Borgonovo, ina da las uschenumnadas
squadras dal cumin da Sopraporta.
Ecclesiasticamain appartegneva Coltu-
ra oriundamain a Nossadunna a Pro-
montogno. La baselgia da S. Peder veg-
niva pastorada d’in chaplon, dapi il
1549 d’in plevon refurmà. Menziun
speziala meritan la Casa Motti (con-
struida en la segunda mesadad dal
17avel tschientaner), il Palazzo Castel-
mur (edifizi-chastè en stil gotic-mauric,
construì enturn il 1840) e la chasa pa-
triziana da la famiglia Redolfi (construi-
da il 1723), integrada da la vart nord dal
Palazzo Castelmur. Il 1963 ha il cirquit
da la Bergiaglia cumprà il palaz ed ha
avert quel al public. Adolf Collenberg

Il Pass dal Malögia separa topograficamain l’Engiadina da la Val Bregaglia. FOTO: PD

Stampa – center da la Bregaglia superiura e lieu d’origin da la famiglia d’artists Giacometti. FOTO J. MENOLFI

